DHABIHU YA ISAKA
Mwanzo 22

Mwishowe, miaka ishirini na tano baada ya Mungu kumwahidi Ibrahimu kumfanya taifa kuu, Sara alijifungua (alimzaa) mwana alipokuwa mkongwe, kama vile Mungu alivyosema. Walimwita Isaka, maana yake “kucheka”, kwa maana Sara alicheka Mungu aliposema atamzaa mwana. Isaka alikua akawa mvulana.

Siku moja, Mungu alimwambia Ibrahimu, “Ibrahimu, mchukue mwanao, mwana wako wa pekee umpendaye, ukaende zako mpaka nchi ya Moria. Ukamtoe kama sadaka ya kuteketezwa mlimani. Basi asubuhi iliyofuata, Ibrahimu akachanja kuni. Akaziweka juu ya punda na akachukua moto na kisu. Akawaambia watumishi na mwanake Isaka wakaanza kusafiri kuenda pahali ambapo Mungu alimwambia.

Walipouona Mlima wa Moria kwa mbali, Ibrahimu aliwaambia watumishi, “Kaeni hapa na punda.” Mimi na kijana tutaenda mlimani kumwabudu. Kisha tutarudi hapa. Halafu Ibrahimu akamwekelea Isaka kuni na akachukua moto na kisu mwenyewe. Wakaanza kutembea. Walipokuwa wakitembea, Isaka akamwuliza baba wake, “Baba?” Ibrahimu akamjibu, “Ndiyo, mwanangu.” Isaka akasema, “Ninaziona kuni, na moto, na kisu, lakini kondoo kwa dhabihu yuko wapi?” Ibrahimu akasema, “Mungu mwenyewe atajipatia mwanakondoo kwa sadaka.”

Walipofika Mlima wa Moria, Ibrahimu akajenga madhabahu na akaziweka kuni juu ya madhabahu. Halafu akamfunga mikono ya Isaka akamweka Isaka juu ya madhabahu. Halafu akakitwaa kisu amchinje Isaka. Ndipo malaika wa Bwana akamwita kutoka mbinguni akasema, “Ibrahimu, Ibrahimu.” Naye akasema, “Mimi hapa.” Akasema, “Usimnyoshee kijana mkono wako wala usimtendee neno. Sasa najua kwamba unamcha Mungu iwapo hukunizuilia mwanao, mwanao wa pekee.”

Halafu, Ibrahimu akainua macho yake, akaangalia na tazama, kondoo mume yuko nyuma yake amenaswa (kwa) pembe zake katika kichaka. Ibrahimu akamtoa Isaka kutoka kwa madhabahu akatoa mwanakondoo kama dhabihu badala ya Isaka. Hii ndio sababu walipaita pahali hapo “Yehova Yire,” maana yake “Katika mlima wa Bwana itapatikana.”

Baada ya Ibrahimu kutoa mwanakondoo kama dhabihu, Mungu alimwongelesha tena akasema, “Nimeapa kwa nafsi yangu (asema BWANA), kwa kuwa umetenda neno hili, wala hukunizuilia mwanao, mwanao wa pekee, katika kubariki nitakubariki, na katika kuzidisha nitauzidisha uzao wako kama nyota za mbinguni, na kama mchanga ulioko pwani; na uzao wako utamiliki mlango wa adui zao, na katika uzao wako mataifa yote ya dunia watabarikiwa; kwa sababu umetii sauti yangu.”

Huu ndio mwisho wa hadithi.

